
Heydər Əliyev Fondu işğaldan azad 

edilmiş ərazilərimizdə xariqələr yaradır

Nəyi nə zaman və necə 
etməyin ustası olan Prezident 
İlham Əliyevin tapşırıqları, qardaş 
Türkiyə dövlətinin dəstəyi, çoxsay-
lı xarici tərəfdaşlarımızın iştirakı 
ilə həyata keçirilən layihələr belə 
deməyə əsas verir ki, biz həmin 
məsələnin həllinə də tezliklə və 
yüksək səviyyədə nail olacağıq. 
Bu zaman bir məqamı xüsusilə 
yada salmaq zərurəti var ki, 44 
günlük müharibə zamanı bir 
yumruq kimi birləşməyi bacaran 
xalqımız vandal qonşularımızın 
vəhşicəsinə xarabazara çevirdiyi 
ərazilərimizin bərpasında da eyni 
mütəşəkkilliyi nümayiş etdirir. 
Ölkənin ən böyük humanitar 
təşkilatı olan Heydər Əliyev Fon-
dunun bu məsələdəki fəallığı isə 
nümunə kimi qəbul edilir. 

Hamının yadındadır, işğal-
çı dövlət üzərindəki Qələbənin 
elan edilməsindən cəmi bir 
neçə gün sonra Heydər Əliyev 
Fondunun prezidenti Mehriban 
xanım Əliyeva öz “Instaqram” 
səhifəsində yazmışdı ki, işğaldan 
azad olunmuş torpaqlarımızdakı 
hazırkı mənzərəni hər birimiz 
ürək ağrısı ilə seyr edirik. Erməni 
təcavüzkarları bu illər ərzində 
şəhər və rayonlarımızı, orada-
kı yaşayış və inzibati binaları, 
bütün infrastrukturu dağıtmış, 
təbii sərvətlərimizi talan etmiş, bu 
ərazilərdəki dini, tarixi, mədəni 
abidələrimizi vandalizm aktlarına 
məruz qoymuşdur. Bir vaxtlar 
Azərbaycanın dilbər guşəsi olan 
Qarabağ bölgəsindəki abadlıqdan 
əsər-əlamət qalmamışdır: “Amma 
əminliklə bildirmək istəyirəm 
ki, Prezident İlham Əliyevin 
rəhbərliyilə bütün Qarabağ 
bölgəsini Azərbaycanın ən gözəl 
bölgələrindən birinə çevirəcəyik. 
Burada yenidən həyat canlana-
caq, bütün rayonlarımız bərpa 
olunacaq, vətəndaşlarımız öz 
doğma yurd-yuvalarında yaşayıb, 
yaradacaqlar”.

O zaman bəziləri  Mehriban 
 xanımın bu fikirlərini azğın 

düşmən tərəfindən zərərdidə edil-
miş xalqa ünvanlanan təsəlli kimi 
qəbul etmişdilər. Ancaq Prezident 
İlham Əliyevin qətiyyətinə, prinsi-
piallığına, Heydər Əliyev Fondu-
nun yarandığı gündən etibarən 
həyata keçirdiyi möhtəşəm 
tədbirlərin miqyasına yaxşı bələd 
olanlar inanırdılar ki, Mehriban xa-
nımın həmin fikirləri tezliklə günün 
reallığına çevriləcək. 

Hamı bilirdi ki, nəinki 
ölkəmizdə, hətta Avrasiyanın ən 
müxtəlif ünvanlarında çoxsaylı 
təmir-bərpa və restavrasiya işləri 
görən, ən çətin məqamda dara 
düşmüş insanların yanında olan, 
elm, təhsil, mədəniyyət və səhiyyə 
sahələrində sayı bilinməyəcək 
qədər layihələr reallaşdıran 
Heydər Əliyev Fondu doğma Qa-
rabağımızda və Şərqi Zəngəzurda 
da millətimizin sabahı naminə 
misilsiz uğurlara imza atacaq. 

Romada xristian dininə aid 
qədim katakombaların bərpasına 
nail olmuş bu fond indi işğaldan 
azad edilmiş ərazilərimizdəki 
 60-dan çox məscidin və qədim 
alban kilsələrinin bərpası ilə 
məşğuldur. Pakistanda zəlzələ 
nəticəsində dağılmış məktəbi 
yüksək səviyyədə bərpa etdir-
miş fond indi Qarabağda və 
Şərqi Zəngəzurda düşmənin 
xəyanətkarlıqla dağıtdığı 
məktəblərimizi bərpa etdirəcək. 
Bir zamanlar Azərbaycan mu-
ğamına yeni həyat verən, 
“Qarabağ xanəndələri” al-
bomu ilə heç zaman rast 
gəlmədiyimiz uğurlara imza 
atmış Mehriban xanım Əliyeva 
indi Qarabağ xanəndələrinin 
Vətəninin bərpasında iştirak 
edir, Azərbaycan muğamının öz 
dogma od-ocağına qayıtmasına, 
Cıdır düzündə səsləndirilməsinə 
öz töhfələrini verir. Bir zaman 
ölkə ərazisinin ancaq səksən 
faizində təhsil, elm, mədəniyyət 
və səhiyyə layihələri reallaşdıran 
Heydər Əliyev Fondu indi həmin 
fəaliyyətini işğaldan azad edilmiş 

ərazilərimizdə də davam etdirir. 
Yuxarıda qeyd etdik ki, 

 Mehriban xanım Əliyeva şan-
lı Qələbəmizdən sonra sosial 
şəbəkədə yazmışdı ki, biz Qa-
rabağı yüksək səviyyədə bərpa 
edəcək və yenidən quracağıq. 
Qələbədən bir il bir ay sonra – ötən 
il dekabrın 13-də isə Heydər Əliyev 
Fondunun işğaldan azad edil-
miş ərazilərimizdəki fəaliyyətinin 
hesabatını eşitdik. Orada qeyd 
edilirdi ki, Ali Baş Komandan 
İlham Əliyevin rəhbərliyi və şanlı 
ordumuzun müstəsna igidliyi 
sayəsində artıq torpaqlarımız 
işğaldan azad edilib və 30 ilə yaxın 
düşmən tapdağında qalan, dağı-
dılan, məhv edilən, təhqir olunan, 
murdarlanan dini abidələrimizin, 
məscidlərimizin yenidən həyata 
qaytarılması prosesinə başla-
nıb. Belə ki, ölkəmizin Birinci 
vitse-prezidenti, Heydər Əliyev 
Fondunun rəhbəri Mehriban 
xanım Əliyevanın rəhbərliyi ilə 
fond tərəfindən Qarabağdakı dini 
abidələrimizin, məscidlərimizin 
restavrasiyasına başlanıb: “İndiyə 
qədər minlərlə abidəyə nəfəs 
verən Heydər Əliyev Fondunun 

budəfəki layihəsi Qarabağdakı dini 
irsmizin, məscidlərimizin bərpasına 
həsr olunub. Məlum olduğu kimi, 
artıq Heydər Əliyev Fondu işğal-
dan azad olunan ərazilərdə dini 
abidələrin bərpası üçün işlərə 
başlayıb”.

Qeyd edilir ki, Mehriban 
xanımın tapşırığına əsasən, 
mütəxəssis qrupu işğaldan azad 
olunan ərazilərimizdə ermənilər 
tərəfindən dağıdılan dini abidələr, 
məscidlərin bərpasına dair 
layihəsi üzrə işlərə başlayıb. 
Bildirilir ki, Avstriyanın “Atelier 
Erich Pummer GesmbH” şirkətinin 
rəhbəri, memar Erix Pummer 
Ağdam məscidində olub və 
məscidin mövcud vəziyyətinə dair 
qiymətləndirmə aparılıb.

Həyata keçirilən layihələr 
çərçivəsində yerli və  xarici 
mütəxəssislərin iştirakı ilə 
bölgədəki ziyarətgahlarımızın 
bərpası, konservasiyası və 
yenidən qurulması həyata 
keçiriləcək. İşğal illəri ərzində 
Şuşa şəhərində və Ağdam rayo-
nunda dağıntılara məruz qalmış 
dini ibadət yerlərinin bərpası üzrə 
müvafiq işlərə artıq başlanıb.

Mütəxəssislərin fikrincə, fond 
tərəfindən həyata keçirilən bu 
layihə Qarabağın maddi-mədəni 
irsinin bir parçası olan dini 
abidələrimizin bərpası baxımın-
dan təqdirəlayiqdir. Belə ki, indiyə 
qədər ölkəmizdə Heydər Əliyev 
Fondu tərəfindən onlarca dini 
abidə, məscid və ziyarətgah bərpa 
edilərək xalqımızın ixtiyarına 
verilib. Qarabağın dini abidələrinin 
bərpa edilərək yenidən həyatımıza 
qaytarılmasının fond tərəfindən 
gerçəkləşdirilən mühüm 
layihələrdən biridir. 

Heydər Əliyev  Fondunun 
rəhbəri, ölkəmizin Birinci 
 vitse-prezidenti Mehriban xanım 
Əliyevanın bu tarixi müqəddəs 
işə rəhbəlik etməsi onu deməyə 
əsas verir ki, bu layihə çox böyük 
uğurla həyata keçiriləcək. İşğal-
dan azad edilən ərazilərimizdəki 
dini abidələrimizin bərpa edilməsi 
prosesinə xarici mütəxəssislərin 
cəlb edilməsi, artıq onların ilkin 
qiymətləndirmələr aparması 
təqdirəlayiq haldır. İşğaldan azad 
edilən ərazilərimizdə ermənilərin 
dini abidələrimizi, məscidlərimizi 
vandalcasına dağıdıb məhv 

etməsi cinayətlərinə dünyanın 
bütün aidiyyəti təşkilatları sərt re-
aksiyalar verməlidirlər. Əlavə edək 
ki, İslam Əməkdaşlıq Təşkilatı, 
Rusiya Müsəlmanları Ruhani 
İdarəsi, eləcə də dünyanın başqa 
ölkələrindəki digər müsəlman 
icmaları bu fakta öz kəskin etiraz-
larını bildiriblər və erməni vanda-
lizmini pisləyiblər. 

Xatırladaq ki, müharibənin 
davam etdiyi günlərdə və sonrakı 
mərhələdə Azərbaycanın Birinci 
vitse-prezidentinin rəsmi sosial 
şəbəkə hesabları üzərindən pay-
laşdığı dərin məzmunlu, səmimi 
fikirlər, eləcə də videogörüntülər 
cəmiyyətin vətənpərvərlik ruhunda 
köklənməsi, habelə münaqişə ilə 
bağlı üzləşdiyimiz gerçəkliklərin 
dünya ictimaiyyətinə çatdırılması 
baxımından əhəmiyyətli olmuşdur.

Heydər Əliyev Fondunun 
münaqişə və müharibə ilə bağlı 
həqiqətlərin dünya miqyasında 
təbliği məqsədilə son müxtəlif 
dillərdə nəşr etdirdiyi kitabların 
əhəmiyyəti də xüsusi qeyd olun-
malıdır. Bu istiqamətdə ilk layihə 
“Qarabağ həqiqətləri” toplusunun 
hazırlanmasından ibarət olmuşdur. 

Qısa, lakin bütün mahiyyəti əks 
etdirən toplu bir neçə dilə tərcümə 
olunmuşdur. Xaricdəki diploma-
tik nümayəndəliklərimiz, diaspor 
təşkilatlarımız və digər kanallarla 
bütün dünyaya yayılmış “Qarabağ 
həqiqətləri” toplusu “Qarabağın ta-
rixi haqqında məlumat”, “Qarabağ 
münaqişəsinin başlanması”, “Xo-
calı soyqırımı”, “Azərbaycana qar-
şı erməni təcavüzünün nəticələri”, 
“Erməni terror təşkilatlarının 
Azərbaycana qarşı fəaliyyəti” 
kitablarından ibarətdir. Qarabağın 
daha qədim tarixini əks etdirən 
ikinci topluda isə Qafqaz Albani-
yasından başlayaraq, Azərbaycan 
SSR-dək olan dövrdə Qarabağın 
tarixi əksini tapmışdır.

Həmin layihənin davamı olaraq 
Heydər Əliyev Fondu “Azərbaycan 
həqiqətləri” filmlər toplusunun ha-
zırlanmasına da dəstək vermişdir. 
Bu layihənin məqsədi Azərbaycan 
həqiqətlərinin dünyada daha geniş 
şəkildə yayılması işinə kömək 
göstərməkdir. Topluya erməni terror 
təşkilatlarının Azərbaycanda dinc 
əhaliyə qarşı həyata keçirdikləri 
soyqırımı aktlarından bəhs edən 
“Soyqırımı: Bakı”, “Soyqırımı: 
Quba”, “Soyqırımı: Şamaxı”, “Xo-
calı soyqırımı”, “Qaradağlı soyqırı-
mı”, “Ağdaban faciəsi” filmləri daxil-
dir. Topluda, həmçinin Ermənistan 
silahlı qüvvələrinin uzun illər işğal 
altında saxladıqları Şuşa və Ağdam 
şəhərlərində törətdikləri vandalizm 
aktlarını özündə əks etdirən “Dağı-
dılmış mədəniyyət beşiyi – Şuşa” 
və “Ağdam: Qafqazın Xirosiması” 
filmləri yer almışdır.

Sonda daha bir məqamı 
da xatırladaq. Prezident İlham 
Əliyev ötən il martın 16-da Şuşa 
şəhərinə səfəri zamanı demişdir 
ki, Heydər Əliyev Fondu şəhərin 
bərpasına öz sanballı töhfələrini 
verəcəkdir: “Vaqifin məqbərəsində 
tezliklə bərpa işləri başlanacaq. 
Məqbərənin əvvəlki görkəmi bərpa 
ediləcək. Artıq işlərə start verilib. 
Bunu, həmçinin Molla Pənah Va-
qifin büstünün bərpası layihəsini 
Heydər Əliyev Fondu öz vəsaiti 
hesabına icra edəcək, Heydər 
Əliyev Fonduna xas olan zövqlə...”

İttifaq MİRZƏBƏYLİ,  
“Xalq qəzeti”

 Ölkəmizin tərəqqisi və hərtərəfli inkişafı barədə on 
illər boyu qələmə aldığımız yazılarda dəfələrlə qeyd 
edirdik ki, bizim üçün bir nömrəli problem ölkəmizin ərazi 
bütövlüyünün bərpasıdır. Faşist Ermənistanı üzərindəki 
şanlı Qələbəmizdən sonra isə problem sözünü bir kənara 
atdıq və indi bizim üçün bir nömrəli məsələ işğaldan azad 
edilmiş ərazilərimizin bərpası və yenidən qurulmasıdır. 

Ağdam Cümə məscidi, Şuşada Yuxarı Gövhərağa, 
Aşağı Gövhərağa, Saatlı məscidləri əsaslı təmir edi-
lir. Şuşa şəhərində yeni məscidin inşasına start ve-
rilib. Zəngilan şəhərində, Hadrutda və Daşaltıda 
məscidlərin yenidən qurulması və tikintisi prosesi 
başlamışdır. Bütün bu işləri Heydər Əliyev Fondu öz 
imkanları hesabına görür. Bu, Heydər Əliyev Fondunun 
Azərbaycanın milli-mənəvi dəyərlərinin qorunmasına 
növbəti töhfəsidir. Bu, bizim borcumuzdur. 

İlham ƏLİYEV  
Azərbaycan Respublikasının Prezidenti

Əmək Münasibətlərinin Tənzimlənməsi və 
Koordinasiyası Komissiyasının növbəti iclası keçirilib

Əmək və Əhalinin Sosial Müdafiəsi 
Nazirliyinin İctimaiyyətlə əlaqələr 
və kommunikasiya şöbəsindən 
AZƏRTAC-a verilən məlumata görə, ic-
lasda dövlətimizin başçısının sərəncamı 
ilə təsdiq edilmiş “Azərbaycan Respub-
likasında qeyri-formal məşğulluğun qar-
şısının alınmasına dair Tədbirlər Planı” 
çərçivəsində 2021-ci il ərzində görülən 
işlər, əldə edilən nəticələr, qarşıda duran 
vəzifələr müzakirə edilib.

Baş nazirin müavini, Əmək 
Münasibətlərinin Tənzimlənməsi və 
Koordinasiyası Komissiyasının sədri 
Əli Əhmədov qeyri-formal məşğulluğun 
qarşısının alınması sahəsində 2021-ci 
il ərzində görülmüş işlər, əldə edilən 
uğurlar barədə məlumat verib. Ko-
missiyanın sədri hesabat dövründə 
“Azərbaycan Respublikasında qey-
ri-formal məşğulluğun qarşısının 
alınmasına dair Tədbirlər Planı” üzrə 
tapşırıqların icrası ilə bağlı fəaliyyətin 

davam etdirildiyini bildirib, bu sahədə 
qəbul edilmiş qanunvericiliyin icrasına 
nəzarət, formal məşğulluğun təşviqi, 
maarifləndirmə, elektron nəzarət 
sistemlərinin qurulması və digər 
istiqamətlərdə tədbirlərin həyata keçiril-
diyini vurğulayıb. O, Prezidentin 2021-ci 
il dekabrın 17-də  imzaladığı sərəncama 
əsasən bu il yanvarın 1-dən minimum 
əməkhaqqının məbləğinin 300 manata 
çatdırılmasının əhalinin sosial rifahının 
qorunması, muzdla işləyən şəxslərin 
layiqli əmək şəraitinin təmin edilməsi, 
eləcə də işçilərin formal məşğulluğa 
təşviqinə xüsusi töhfə verdiyini, işçi 
qüvvəsinin rəqabət qabiliyyətinin, əmək 
məhsuldarlığının artmasını stimullaşdır-
dığını diqqətə çatdırıb.

İclasda əmək və əhalinin sosial 
müdafiəsi nazirinin müavini, Qanun-
vericilik və idarəetmə üzrə İşçi qrupun 
rəhbəri Anar Əliyev tikinti sahəsində 
vətəndaşların əmək hüquqlarının 
qorunması, sosial təminatlardan 

 yararlanmasının təmin edilməsi, əmək 
münasibətlərinin rəsmiləşdirilməsinə 
nəzarətin gücləndirilməsi və monito-
rinqin təşkili ilə bağlı məlumat verib. 
Rəqəmsal inkişaf və nəqliyyat nazirinin 
müavini Rəhman Hümmətov avtomo-
bil nəqliyyatı sahəsində qeyri-formal 
məşğulluq halları barədə, bununla 
mübarizə sahəsində görülən işlər haq-
qında çıxış edib.

Müzakirələrdə əmək və əhalinin 
sosial müdafiəsi naziri Sahil Babayev, 
Dövlət Statistika Komitəsinin sədri Tahir 
Budaqov və Azərbaycan Respublika-
sının Prezidenti yanında Vətəndaşlara 
Xidmət və Sosial İnnovasiyalar üzrə 
Dövlət Agentliyinin sədri Ülvi Meh-
diyev çıxış edərək müzakirə olunan 
məsələlərə münasibət bildiriblər.

Əmək Münasibətlərinin 
Tənzimlənməsi və Koordinasiyası Ko-
missiyasının 2021-ci il üzrə fəaliyyətinə 
dair dövlətimizin başçısına təqdim 
ediləcək hesabatın layihəsi müzakirə 
edilərək qəbul olunub.

Komissiyanın sədri qarşıda duran 
vəzifələrin icrası, o cümlədən formal 
məşğulluğun təşviqi istiqamətində 
maarifləndirmə tədbirlərinin 
gücləndirilməsinə dair tapşırıqlar verib.

Azərbaycan Respublikası Nazirlər Kabinetinin Qərarı
№ 40          Bakı şəhəri, 15 fevral 2022-ci il

“Xüsusi karantin rejiminin 
müddətinin uzadılması və bəzi 
məhdudiyyətlərin aradan qaldırılması 
ilə bağlı tədbirlər barədə” Azərbaycan 
Respublikası Nazirlər Kabinetinin 
2021-ci il 26 may tarixli 151 nömrəli 
Qərarında dəyişiklik edilməsi 
 haqqında

 “Sanitariya-epidemioloji salamatlıq 
haqqında” Azərbaycan  Respublikası 
Qanununun 25-ci maddəsinə və 
Azərbaycan Respublikası Nazirlər 
Kabinetinin 2020-ci il 28 fevral tarixli 
73-1 nömrəli Qərarı ilə təsdiq edilmiş 
“Yoluxucu, parazitar və kütləvi qeyri-
yoluxucu xəstəliklərin əmələ gəlməsi, 
yaxud yayılması təhlükəsi yarandıqda 
karantin-təşkilat, profilaktika və digər 
zəruri tədbirlərin görülməsi Qaydaları”na 
əsasən Azərbaycan Respublikasının 
Nazirlər Kabineti qərara alır:

“Xüsusi karantin rejiminin müddətinin 
uzadılması və bəzi məhdudiyyətlərin 
aradan qaldırılması ilə bağlı tədbirlər 

barədə” Azərbaycan Respublikası 
Nazirlər Kabinetinin 2021-ci il 26 may ta-
rixli 151 nömrəli Qərarında (Azərbaycan 
Respublikasının Qanunvericilik Toplusu, 
2021, № 5, maddə 530, № 6 (IV kitab), 
maddələr 668, 679, 683, № 7, maddələr 
872, 890, 891, № 8, maddələr 957, 
971, № 9, maddələr 1051, 1079, № 10, 
maddə 1182; Azərbaycan Respublikası 
Nazirlər Kabinetinin 2021-ci il 11 dekabr 
tarixli 389 nömrəli, 23 dekabr tarixli 409 
nömrəli, 30 dekabr tarixli 419 nömrəli, 
2022-ci il 13 yanvar tarixli 9 nömrəli və 
26 yanvar tarixli 29 nömrəli qərarları) 
aşağıdakı dəyişikliklər edilsin:

1. 2.5-2-1.1-ci yarımbəndə “ailə 
üzvlərinə,” sözlərindən sonra “Birləşmiş 
Millətlər Təşkilatının (BMT) icazə 
sənədini pasportu,” sözləri əlavə edilsin.

2. 2.5-10.5-ci yarımbəndin sonunda 
nöqtə işarəsi nöqtəli vergül işarəsi ilə 
əvəz edilsin və aşağıdakı məzmunda 
2.5-10.6-cı və 2.5-10.22-ci yarımbəndlər 
əlavə edilsin:

“2.5-10.6. Albaniya Respublikası;
2.5-10.7. Dominikan Respublikası;
2.5-10.8. Filippin Respublikası;
2.5-10.9. Gürcüstan;
2.5-10.10. Hindistan;
2.5-10.11. İndoneziya;
2.5-10.12. İran İslam Respublikası;
2.5-10.13. Kolumbiya Respublikası;
2.5-10.14. Moldova Respublikası; 
2.5-10.15. Özbəkistan Respublikası;
2.5-10.16. Pakistan İslam 

 Respublikası;
2.5-10.17. Peru Respublikası;
2.5-10.18. Tacikistan Respublikası;
2.5-10.19. Tailand Krallığı;
2.5-10.20. Tunis Respublikası;
2.5-10.21. Türkmənistan 

 Respublikası;
2.5-10.22. Venesuela Bolivar 

 Respublikası.”.

Əli ƏSƏDOV  
Azərbaycan Respublikasının  

Baş naziri
Prezident İlham Əliyevin 2017-ci il martın 17-də imzaladığı 
sərəncamla yaradılmış Əmək Münasibətlərinin Tənzimlənməsi və 
Koordinasiyası Komissiyasının növbəti iclası keçirilib.

Yanvar ayında əsas 
kapitala 658 milyon manat 

vəsait yönəldilmişdir 
 Cari ilin yanvar ayında əsas kapitala müxtəlif 

mənbələrdən 658,1 milyon manat məbləğində 
vəsait yönəldilmişdir.

 Statistika Komitəsi bildirib 
ki, istifadə olunmuş vəsaitin 
474,9 milyon manatı və ya 
72,2 faizi məhsul istehsalı 
sahələrinə, 125 milyon mana-
tı (19 faizi) xidmət sahələrinə, 
58,2 milyon manatı (8,8 
faizi) isə yaşayış evlərinin 
tikintisinə sərf olunmuşdur.

 Əsas kapitala yönəldilmiş 
vəsaitlərin 362 milyon 

manatını və ya 55 faizini 
daxili vəsaitlər təşkil etmişdir. 
Vəsaitlərin 399,6 milyon ma-
natı və ya 60,7 faizi bilavasitə 
tikinti-quraşdırma işlərinin 
yerinə yetirilməsinə sərf 
olunmuşdur.

Əsas kapitala yönəldilmiş 
vəsaitin ümumi dəyərində 
müəssisə və təşkilatların 
vəsaitləri 83,1 faiz, əhalinin 

şəxsi vəsaitləri 9,6 faiz, 
büdcə vəsaitləri 3,5 faiz,  
sair vəsaitlər 3,1 faiz,  
bank kreditləri isə 0,7 faiz 

təşkil etmişdir.

